
TAJRIBA METODLARI 
ORQALI MAKTAB 
O‘QUVCHILARIDA TABIAT 
HODISALARINI BASHORAT 
QILISH KO‘NIKMALARINI 
SHAKLLANTIRISH
Baxtiyor Imanov
P.f.n., dotsent, Termiz davlat pedagogika instituti

Begali Xoliqnazarov
B.f.n., dotsent, Termiz davlat pedagogika instituti

Annotatsiya: Maqolada umumiy o‘rta ta’lim maktablarida tabiat hodisalarini kuzatish va bashorat qilish ko‘nikmalarini 
shakllantirishda tajribaviy metodlarning o‘rni hamda ahamiyati tahlil qilingan. Ta’lim jarayoniga integratsiya qilingan tajri-
balar orqali o‘quvchilarda tanqidiy va analitik tafakkurni rivojlantirish, sabab–oqibat aloqalarini anglash, empirik ma’lu
motlarni yig‘ish va ularni tahlil qilish ko‘nikmalari shakllangan. O‘tkazilgan tajribalar natijasida o‘quvchilar ilmiy gipoteza
larni ilgari surish va ularni tekshirish, meteorologik jarayonlarni, o‘simliklarning o‘sishini hamda moddalar reaksiyalarini 
kuzatish orqali kelajak hodisalarni ilmiy asosda bashorat qila olish malakasini egallaganlar.

Kalit so‘zlar: tajribaviy ta’lim, tabiat hodisalari, bashorat qilish, ilmiy tafakkur, kuzatish, maktab o‘quvchilari.
Abstract: This article examines the role and importance of experimental methods in developing secondary school stu-
dents’ skills of observing and predicting natural phenomena. The integration of experiments into the educational process 
fosters the development of critical and analytical thinking, understanding of cause–effect relationships, and the collection 
and analysis of empirical data. The experiments conducted enabled students to propose and test scientific hypotheses, 
observe meteorological processes, plant growth, and chemical reactions, thereby developing the ability to make scientif-
ically grounded predictions of future events.

Key words: experimental learning, natural phenomena, prediction, scientific thinking, observation, school students.
Аннотация: В статье рассмотрены роль и значение экспериментальных методов в формировании у школьников 
навыков наблюдения и прогнозирования природных явлений. Интеграция опытов в образовательный процесс 
способствует развитию критического и аналитического мышления, пониманию причинно–следственных связей, 
сбору и анализу эмпирических данных. Проведённые эксперименты позволили учащимся выдвигать и проверять 
научные гипотезы, наблюдать метеорологические процессы, рост растений и химические реакции, что способ-
ствует научно обоснованному прогнозированию будущих явлений.

Ключевые слова: экспериментальное обучение, природные явления, прогнозирование, научное мышление, 
наблюдение, школьники.

KIRISH
Tabiat hodisalarini chuqur anglash va ularni ilmiy asosda bashorat qilish zamonaviy ta’lim tizimining 

dolzarb yo‘nalishlaridan biri hisoblanadi. XXI asr ilmiy-texnik taraqqiyoti va global muammolar, xususan, iqlim 
o‘zgarishi, tabiiy ofatlar xavfi, texnogen jarayonlarning kuchayishi yosh avlodning tabiat bilan o‘zaro aloqa-
sini yangicha yondashuv asosida tashkil etishni taqozo etmoqda. Shu boisdan O‘zbekiston Respublikasi Oliy 
ta’limni 2030-yilgacha rivojlantirish konsepsiyasida ham ta’lim jarayoniga innovatsion yondashuvlarni joriy etish 
muhim vazifa sifatida belgilangan  [1]. Bunday sharoitda maktab o‘quvchilarining tabiat hodisalarini kuzatish, 
sabab–oqibat aloqalarini tushunish va kelgusidagi o‘zgarishlarni taxmin qilish qobiliyatini rivojlantirish nafaqat 
ta’lim samaradorligini oshiradi, balki ularning ilmiy dunyoqarashini shakllantiradi.

Davlat miqyosida ham bu masalaga alohida e’tibor qaratilmoqda. Xususan, O‘zbekiston Respublikasi 
Prezidentining 2018-yil 5-iyundagi “Oliy ta’lim muassasalarida ta’lim sifatini oshirish va ularning mamlakatda 
amalga oshirilayotgan keng qamrovli islohotlarda faol ishtirokini ta’minlash bo‘yicha qo‘shimcha chora-tadbirlar 

to‘g‘risida”gi PQ–3775-son1 qarorida oliy ta’lim muassasalarida ta’lim sifatini oshirish, o‘qituvchilarni zamonaviy 
metodlardan foydalanishga o‘rgatish va ularni ta’lim jarayoniga integratsiya qilish bo‘yicha aniq vazifalar belgilab 
berilgan [2].

An’anaviy ta’lim ko‘proq nazariy bilimlarni o‘zlashtirishga qaratilgan bo‘lsa, zamonaviy yondashuv o‘quv
chini faol ishtirokchi sifatida shakllantirishni talab etadi. Bunda tajribaviy usullar muhim o‘rin tutadi. Tajriba 
o‘quvchini bevosita tabiat hodisalarini kuzatish, ularning qonuniyatlarini aniqlash, empirik ma’lumotlarni yig‘ish 
va ular asosida ilmiy gipotezalar ishlab chiqishga jalb etadi. Bu yondashuv boshqa tadqiqotlarda ham o‘z 
tasdig‘ini topgan, masalan, Vorobyeva va hamkorlarining ta’limiy izlanishlari eksperimentlarning o‘quvchilarda 
tanqidiy tafakkur va mustaqil kuzatish qobiliyatini rivojlantirishdagi ahamiyatini ko‘rsatgan [3].

Maktab o‘quvchilarida tabiat hodisalarini bashorat qilish ko‘nikmalarini shakllantirish bir necha sabablarga 
ko‘ra dolzarbdir:

1.	 Ekologik muammolar. Iqlim o‘zgarishi, cho‘llanish, suv resurslarining qisqarishi kabi global jarayonlar 
yosh avloddan tabiat qonuniyatlarini chuqurroq anglashni talab qiladi.

2.	 Texnogen xavflar. Texnologiyalar rivoji bilan inson faoliyati tabiatga kuchli ta’sir ko‘rsatmoqda, bu esa 
favqulodda holatlarni oldindan bashorat qilish zaruratini kuchaytirmoqda.

3.	 Ilmiy tafakkurni rivojlantirish. Bashorat qilish ko‘nikmalari analitik va tanqidiy tafakkur, mantiqiy fikrlash, 
empirik dalillarga asoslangan xulosalar chiqarish kabi universal kompetensiyalarni shakllantiradi.

4.	 Kelajak kasbiy faoliyatga tayyorgarlik. O‘quvchilarda ilmiy asoslangan bashorat qilish ko‘nikmalarini 
rivojlantirish ularning kelgusida ilmiy, texnik, ekologik yoki pedagogik yo‘nalishlarda muvaffaqiyatli faoliyat 
yuritishiga zamin yaratadi.

Shu jihatdan qaralganda, tajribaviy metodlar faqat o‘quv jarayonining bir bo‘lagi emas, balki yosh avlodda 
ilmiy tafakkur va bashorat qilish madaniyatini shakllantirishning asosiy vositasiga aylanadi. Masalan, ob-havo 
jarayonlarini kuzatish va ularni oddiy barometrik yoki termometrik ma’lumotlar asosida taxmin qilish, soya uzun-
ligi orqali vaqtni aniqlash, o‘simliklar o‘sishidagi bosqichlarni qayd etish – barchasi o‘quvchilarda ilmiy kuzatuv, 
tahlil va xulosa chiqarish ko‘nikmalarini rivojlantiradi.

Maqolaning maqsadi – umumiy o‘rta ta’lim maktab o‘quvchilarida tabiat hodisalarini bashorat qilish 
ko‘nikmalarini shakllantirishda tajribaviy metodlarning samaradorligini tahlil qilish hamda ularni ta’lim jarayoniga 
integratsiya qilish bo‘yicha ilmiy–metodik tavsiyalar ishlab chiqishdir. Tadqiqotning dolzarbligi shundan iboratki, 
u an’anaviy nazariy o‘qitish usullarini tajribaviy faoliyat bilan boyitib, o‘quvchilarni faol subyektga aylantiradi.

Mazkur maqolada quyidagi masalalar ko‘rib chiqiladi:

•	 Tajribaviy usullarning o‘quvchilarda tabiat hodisalarini kuzatish va bashorat qilish ko‘nikmalarini shakllan-
tirishdagi roli.

•	 Maktab sharoitida qo‘llash mumkin bo‘lgan oddiy, lekin samarali tajribalar tizimi.

•	 O‘quvchilarda ilmiy gipoteza tuzish va uni tekshirish jarayonining metodik asoslari.

•	 Tajribaviy faoliyat orqali o‘quvchilarda analitik, tanqidiy va ilmiy tafakkurni rivojlantirish imkoniyatlari.

Shunday qilib, ushbu tadqiqot zamonaviy ta’limda fan va amaliyot integratsiyasining samarali usullaridan 
biri sifatida tajribaviy metodlarni keng qo‘llashga qaratilgan bo‘lib, o‘quvchilarda nafaqat bilim, balki kelajak 
faoliyati uchun zarur bo‘lgan fundamental kompetensiyalarni shakllantirishni maqsad qiladi.

MAVZUGA OID ADABIYOTLAR SHARHI
Tadqiqot natijalari shuni ko‘rsatdiki, tajribaviy metodlarning ta’lim jarayoniga integratsiyasi maktab o‘quv

chilarining ilmiy tafakkuri va tabiat hodisalarini bashorat qilish ko‘nikmalarini shakllantirishda samarali vosita 
hisoblanadi. Ushbu bo‘limda olingan natijalar tahlil qilinadi, boshqa ilmiy tadqiqotlar bilan solishtiriladi va 
ularning amaliy ahamiyati muhokama qilinadi.

Natijalar shuni ko‘rsatadiki, tajriba mashg‘ulotlari orqali o‘quvchilarning bashorat qilish aniqligi sezilarli 
darajada oshdi. Agar tadqiqotning boshida o‘quvchilarning ilmiy asoslangan bashoratlari ko‘pincha taxminiy 
va notekis xarakterga ega bo‘lgan bo‘lsa, tajribalardan keyin ularning xulosalari ishonchliroq va aniqroq bo‘la 
boshladi. Bu holat tajribaviy faoliyatning o‘quvchilar tafakkuriga kuchli ta’sirini tasdiqlaydi [4].

1	 O‘zbekiston Respublikasi Prezidentining 2018-yil 5-iyundagi “Oliy ta’lim muassasalarida ta’lim sifatini oshirish va ularning mam-
lakatda amalga oshirilayotgan keng qamrovli islohotlarda faol ishtirokini ta’minlash bo‘yicha qo‘shimcha chora-tadbirlar to‘g‘risida”gi 
PQ–3775-son qarori: https://lex.uz/ru/docs/-3765586 

Bu natijalar ilmiy adabiyotlarda keltirilgan fikrlar bilan hamohangdir. Masalan, O. V. Vorobyeva va hamkor-
lari 2019-yilda o‘z tadqiqotlarida tabiiy fanlarda eksperimentlarni keng qo‘llash o‘quvchilarda mustaqil fikrlash, 
kuzatish va tahlil qilish ko‘nikmalarini sezilarli darajada oshirishini ko‘rsatgan  [3]. Bizning tajribamizda ham 
o‘quvchilarning ilmiy gipoteza tuzish va uni tekshirish qobiliyati 2 barobar oshgani qayd etildi.

Tajribalarning eng muhim afzalliklaridan biri o‘quvchilarda tanqidiy tafakkur shakllanishidir. Tajribalar jara
yonida kutilmagan natijalar yuzaga kelganda o‘quvchilar ularni tahlil qilish, xatolik sabablarini aniqlash va o‘z 
gipotezalarini qayta ko‘rib chiqishga majbur bo‘ldilar. Bu esa ularda “ilmiy yondashuv”ni shakllantirdi, ya’ni faqat 
nazariya yoki intuitiv fikr emas, balki empirik dalillarga asoslangan xulosalar chiqarish odatini rivojlantirdi [5].

Nazorat guruhida esa o‘quvchilar ko‘proq tayyor nazariy ma’lumotlarga tayanib qolganligi kuzatildi. Bu esa 
ularning mustaqil fikrlashini chekladi va bashorat qilish aniqligini pasaytirdi. Demak, tajribaviy metodlarning 
asosiy ustunligi shundaki, ular o‘quvchini faol subyektga aylantiradi va uni ilmiy izlanish jarayoniga jalb qiladi [2].

Tajribalar orqali o‘quvchilarda nafaqat amaliy ko‘nikmalar, balki ilmiy dunyoqarash shakllandi. Masalan, 
ob-havo kuzatish jarayonida o‘quvchilar atmosferadagi bosim, harorat va namlik o‘zgarishlarining o‘zaro 
bog‘liqligini anglab yetdilar. O‘simliklar o‘sishini kuzatish tajribasida esa ular tabiiy jarayonlarning murakkab 
sabab-oqibat aloqalarini tushunishga harakat qildilar. Bu esa tabiat hodisalariga kompleks yondashuvni rivoj
lantirdi [6; 7].

Shuningdek, o‘quvchilar o‘z kuzatuvlarini matematik va grafik modellar orqali ifodalashga o‘rgandilar. 
Masalan, ob-havo o‘zgarishlari bo‘yicha tuzilgan oddiy jadval va grafiklar ularning natijalarni vizual tarzda ifoda-
lash va ulardan xulosa chiqarish qobiliyatini rivojlantirdi. Bu esa tabiiy fanlarni o‘qitishda matematik modellash
tirish elementlarini qo‘llash imkonini ham ko‘rsatdi [4].

So‘rovnomalar natijasi o‘quvchilarning tajribaviy mashg‘ulotlarga bo‘lgan qiziqishi yuqori ekanini ko‘rsatdi. 
Darslarda tajribalarni qo‘llash o‘quvchilarni faolroq ishtirokchi sifatida jalb etdi va ularning fanlarga bo‘lgan qiziq-
ishini sezilarli darajada oshirdi. Nazorat guruhida esa bunday motivatsiya yetarli darajada kuzatilmadi.

Bu natija ta’lim psixologiyasi nazariyalariga ham mos keladi. Xususan, D. Kolbning “tajribaviy o‘qitish 
nazariyasi”da aytilishicha, bilim samarali o‘zlashtirilishi uchun o‘quvchi faqat nazariy tinglovchi emas, balki faol 
ishtirokchi sifatida tajribada qatnashishi kerak. Bizning tadqiqotimiz ham ushbu nazariyani amaliy dalillar bilan 
tasdiqladi.

TADQIQOT METODOLOGIYASI
Tadqiqot metodologiyasi umumiy o‘rta ta’lim maktablari o‘quvchilarida tabiat hodisalarini kuzatish va 

bashorat qilish ko‘nikmalarini shakllantirish jarayonida tajribaviy faoliyatni tashkil etishga qaratildi. Metodlar 
tanlashda ikki omil inobatga olindi: birinchidan, o‘quvchilarning yosh xususiyatlari va bilim darajasi; ikkinchidan, 
maktab sharoitida o‘tkazilishi mumkin bo‘lgan oddiy, lekin ilmiy jihatdan asoslangan tajribalar imkoniyatlari [4].

Shuningdek, tadqiqot davomida quyidagi metodlardan keng foydalanildi:

•	 Pedagogik kuzatuv. Dars jarayonida o‘quvchilarning faoliyatini kuzatish va qayd etish [5].

•	 Test sinovlari. Tajriba oldidan va undan so‘ng o‘quvchilarning bilim va ko‘nikmalarini aniqlash uchun 
maxsus testlar qo‘llanildi [6].

•	 Suhbat va anketa. O‘quvchilarning ilmiy tafakkurga bo‘lgan qiziqishi va munosabatini o‘rganish uchun 
intervyu va so‘rovnomalar o‘tkazildi.

•	 Matematik-statistik tahlil. Olingan ma’lumotlarni qayta ishlashda foizlar, taqqoslash jadvali va diagram-
malar qo‘llanildi [3].

Tajriba jarayonida oddiy, lekin ta’sirchan mashg‘ulotlardan foydalanildi. Masalan, o‘quvchilar barometr 
yordamida bosim pasayishini kuzatib, shamol va yomg‘ir kutilayotganini oldindan aytib berishdi. Yoki soya 
uzunligidan foydalanib, vaqtni aniqlash orqali osmon jismlarining harakat qonuniyatlari tushuntirildi. Bunday 
mashg‘ulotlar nafaqat nazariy bilimlarni amaliyotga bog‘ladi, balki o‘quvchilarda ilmiy bashorat qilishning oddiy, 
ammo ishonchli usullarini shakllantirdi.

Tadqiqot natijalarining ishonchliligini ta’minlash uchun:

•	 turli yosh guruhlari jalb qilindi;

•	 nazorat va tajriba guruhlari solishtirildi;

•	 bir xil sharoitda qayta kuzatishlar o‘tkazildi;

•	 statistik tahlil usullari qo‘llandi [4].

Tadqiqot davomida o‘tkazilgan tajribalar va kuzatishlar natijalari o‘quvchilarning tabiat hodisalarini ilmiy 
asosda bashorat qilish ko‘nikmalarini shakllantirishda tajribaviy metodlarning samaradorligini yaqqol ko‘rsatdi. 
Tadqiqot jarayonida nazorat guruhi va ikki tajriba guruhi faoliyati solishtirilib, o‘quvchilarda analitik tafakkur, 
kuzatuvchanlik va ilmiy gipotezalar tuzish qobiliyati qanday o‘zgarishi aniqlashtirildi [4].

TAHLIL VA NATIJALAR
Tadqiqot Termiz davlat pedagogika instituti bilan hamkorlik qiluvchi bir nechta umumta’lim maktablarida 

tashkil etildi. Tajriba sinflarida 6–9-sinflarda tahsil olayotgan jami 120 nafar o‘quvchi ishtirok etdi. Ular uch 
guruhga bo‘lindi:
1.	 Nazorat guruhi – an’anaviy o‘qitish usullaridan foydalanildi.
2.	 Tajriba guruhi 1 – tabiiy fan darslariga qisqa tajribalar kiritildi.
3.	 Tajriba guruhi 2 – muntazam ravishda maxsus ishlab chiqilgan tajribaviy mashg‘ulotlar tizimi qo‘llandi.

Bu taqsimot turli darajadagi tajribaviy yondashuvlarning samaradorligini solishtirish imkonini berdi [5].
Tadqiqot uch asosiy bosqichda amalga oshirildi:

1.	 Diagnostika bosqichi. O‘quvchilarning tabiat hodisalarini tushunish va bashorat qilishga oid mavjud bilim 
va ko‘nikmalari aniqlash uchun test savollari, suhbatlar va kuzatishlar o‘tkazildi. Masalan, o‘quvchilarga 
“Bulut shakliga qarab ob-havoni oldindan ayta olasizmi?”, “Tuproq namligi o‘simlik o‘sishiga qanday ta’sir 
qiladi?” kabi savollar berildi [6].

2.	 Amaliy-tajriba bosqichi. Maktab sharoitida oson o‘tkazilishi mumkin bo‘lgan tajribalar tizimi ishlab chiqildi 
va sinovdan o‘tkazildi. Ushbu tajribalar quyidagilarni o‘z ichiga oldi:

•	 Meteorologik kuzatishlar. Harorat, namlik, shamol tezligi va bosim o‘zgarishlarini kuzatish va qayd etish.
•	 Bulutlarni tahlil qilish. Bulut shakllarini kuzatib, yaqin soatlarda ob-havo qanday bo‘lishini taxmin qilish.
•	 Soyaga qarab vaqtni aniqlash. Quyosh harakatini kuzatib, vaqtni aniqlash hamda kun davomida soyalar 

uzunligidagi o‘zgarishni qayd etish.
•	 O‘simliklarning o‘sishini kuzatish. Turli tuproqlarda ekilgan o‘simliklar rivojlanishini solishtirish [7].
•	 Moddalar reaksiyasi. Masalan, soda va sirka aralashmasining reaksiyasini o‘rganib, gaz ajralish jarayonini 

kuzatish.
3.	 Baholash bosqichi. O‘quvchilarning tajribalardan keyin bilim va ko‘nikmalaridagi o‘zgarishlarni baho-

lash uchun testlar, og‘zaki savollar va yozma topshiriqlar qo‘llandi. Shuningdek, o‘quvchilarning mustaqil 
ravishda bashorat tuzish qobiliyati ham o‘lchandi [3].

4.	 O‘quvchilarning dastlabki bilim darajasi. Diagnostika bosqichida o‘tkazilgan test va suhbatlar natijasida 
aksariyat o‘quvchilar tabiat hodisalarini ilmiy asosda tushuntirishda qiyinchilikka duch kelgani aniqlandi. 
Masalan, 6-sinf o‘quvchilarining 58 foizi bulut shakli va ob-havo o‘zgarishi o‘rtasidagi bog‘liqlikni bilmagan. 
8–9-sinflarda esa bu ko‘rsatkich 40 foizni tashkil etdi. Shu bilan birga, o‘quvchilarning 65 foizi tajribasiz 
holda faqat taxminiy xulosalar chiqargan, ammo ilmiy asoslangan bashorat qilish qobiliyati yetarli darajada 
shakllanmagan [6].

5.	 Tajriba guruhi faoliyatining natijalari. Amaliy–tajriba bosqichidan so‘ng o‘quvchilarning ko‘nikmalarida 
sezilarli o‘zgarishlar kuzatildi:

•	 Meteorologik kuzatishlar. 9-sinf tajriba guruhi o‘quvchilarining 82 foizi barometrik ko‘rsatkichlar asosida 
ob-havodagi keskin o‘zgarishlarni oldindan ayta oldi, nazorat guruhida esa bu ko‘rsatkich 37 foizni tashkil 
etdi.

•	 Bulutlarni tahlil qilish. Tajriba guruhi o‘quvchilarining 76 foizi bulut shaklidan kelgusi ob-havoni taxmin 
qilishda muvaffaqiyatli bo‘ldi, nazorat guruhida esa bu ko‘rsatkich atigi 28 foizni tashkil etdi.

•	 Soyaga qarab vaqtni aniqlash. Tajriba guruhi o‘quvchilari orasida soya uzunligidan foydalanib vaqtni 
aniqlash qobiliyati 3 barobar oshdi.

•	 O‘simliklarning o‘sishini kuzatish. Tuproq va yorug‘lik sharoitlariga qarab o‘simliklarning o‘sishi haqida ilmiy 
xulosalar chiqarish ko‘nikmalari shakllandi. O‘quvchilarning 71 foizi o‘simlik o‘sishini to‘g‘ri omillar bilan 
bog‘lashni o‘rgandi.

•	 Moddalar reaksiyasi. Tajriba guruhi o‘quvchilarining 84 foizi kimyoviy reaksiyalar natijalarini oldindan 
bashorat qilishda aniqroq xulosalar chiqardi.

6.	 Analitik va tanqidiy fikrlash rivojlanishi. Tajribalar davomida o‘quvchilar faqat natijalarni qayd etish 
bilangina cheklanib qolmay, balki ularni ilmiy talqin qilishga ham o‘rgandilar. Masalan, ob-havo kuzatish 
jarayonida ba’zi o‘quvchilar dastlab noto‘g‘ri xulosalar chiqargan, biroq keyinchalik o‘z gipotezalarini qayta 
ko‘rib chiqib, ilmiy asoslangan fikrlar bildirishga muvaffaq bo‘ldi. Bu esa tanqidiy fikrlashning shakllanishini 
ko‘rsatdi.
Kuzatish natijalaridan kelib chiqib, tajriba guruhi o‘quvchilari orasida:

•	 Tanqidiy savol qo‘yish qobiliyati 62 foizdan 88 foizga oshdi.
•	 Kuzatuvchanlik darajasi 54 foizdan 85 foizga ko‘tarildi.
•	 Mustaqil gipoteza tuzish ko‘nikmasi 29 foizdan 74 foizga yetdi.
4.	 Bashoratlarning aniqligi. O‘quvchilarning tabiat hodisalariga doir bashoratlari dastlabki bosqichda 

ko‘pincha taxminiy xarakterda bo‘lgan. Tajribalar o‘tkazilgach, ularning bashoratlari ancha aniq va ishonchli 
bo‘la boshladi. Masalan:

•	 Ob-havo bashoratlari aniqligi – tajriba guruhida 45% dan 81% gacha oshdi.
•	 O‘simliklarning o‘sishi bo‘yicha bashoratlar – 38% dan 70% gacha ko‘tarildi.
•	 Kimyoviy reaksiyalarni oldindan aytish – 42% dan 83% gacha yetdi.

Bu natijalar tajribaviy yondashuvning ilmiy bashorat qilish ko‘nikmalarini shakllantirishdagi samaradorligini 
isbotlaydi.
5.	 O‘quvchilar fikri va motivatsiyasi. So‘rovnomalar natijasiga ko‘ra, o‘quvchilarning 79 foizi tajribaviy 

mashg‘ulotlarni darslarning eng qiziqarli qismi deb baholadi. Ularning aksariyati tajribalar orqali nazariy 
bilimlarni osonroq tushunganini va amaliy ko‘nikmalari oshganini qayd etdi. Shu bilan birga, 67 foiz o‘quv
chi ilmiy faoliyatga bo‘lgan qiziqishi kuchayganini ta’kidladi.

6.	 Statistik natijalar. Nazorat va tajriba guruhlari o‘rtasida olingan natijalar quyidagi asosiy farqlarni ko‘rsatdi:
•	 Tajriba guruhida o‘quvchilarning umumiy bilim darajasi o‘rtacha 32% ga oshdi.
•	 Bashorat qilish aniqligi tajriba guruhida nazorat guruhiga nisbatan deyarli 2 baravar yuqori bo‘ldi.
•	 Mustaqil ilmiy faoliyatga bo‘lgan qiziqish tajriba guruhida 25% ga ko‘proq kuzatildi.
7.	 Amaliy misollar. Tadqiqot davomida o‘tkazilgan mashg‘ulotlardan ayrimlari quyidagi ko‘nikmalarni shakl-

lantirdi:
8.	 Bulutlarni o‘rganish – o‘quvchilar bulutlarning shakli va rangidan foydalangan holda yaqin soatlardagi 

ob-havoni taxmin qila oldilar.
9.	 Soyaga qarab vaqtni aniqlash – oddiy tayoq yordamida “quyosh soati” yasab, kun davomida vaqtni 

aniqlashni o‘rgandilar.
10.	 Barometrik kuzatishlar – atmosfera bosimi pasayganda bo‘ron yoki yomg‘ir yaqinlashishini bilib olishdi.
11.	 Tutun yo‘nalishini kuzatish – shamol yo‘nalishini aniqlash orqali havoning qanday o‘zgarishini oldindan 

bilishdi.
12.	 Shudring kuzatish – tonggi shudring paydo bo‘lishidan sovuq tushishini bashorat qilishdi.

Olingan natijalar shuni ko‘rsatadiki, tajribaviy metodlarni umumta’lim maktablarining tabiiy fanlar kursiga 
integratsiya qilish ta’lim samaradorligini oshiradi. Bunday yondashuv:
•	 o‘quvchilarda ilmiy tafakkurni rivojlantiradi;
•	 bashorat qilish ko‘nikmalarini shakllantiradi;
•	 tanqidiy va analitik fikrlashni kuchaytiradi;
•	 ularni kelgusida ilmiy va kasbiy faoliyatga tayyorlaydi.

Biroq, bu metodlarning ayrim cheklovlari ham mavjud. Avvalo, tajribaviy mashg‘ulotlarni samarali tashkil 
etish uchun o‘qituvchilarning metodik tayyorgarligi muhim. Shuningdek, maktablarda moddiy-texnik bazaning 
yetarli emasligi ham ba’zi tajribalarni o‘tkazishda qiyinchilik tug‘dirishi mumkin. Shu sababli, oddiy, arzon va 
maktab sharoitida oson qo‘llash mumkin bo‘lgan tajribalarni ishlab chiqish zarur.

Bizning tadqiqotimiz natijalari boshqa xorijiy tajribalar bilan hamohangdir. Masalan, Yevropa va Osiyo 
mamlakatlarida o‘tkazilgan ta’limiy tadqiqotlarda eksperimentlar o‘quvchilarning ilmiy tafakkurini rivojlantirishda 
samarali vosita sifatida e’tirof etilgan. Amerika Qo‘shma Shtatlarida STEM–ta’lim dasturlari doirasida maktab 

o‘quvchilarining ilmiy faoliyatga jalb etilishi ularning fanlarga bo‘lgan qiziqishini sezilarli oshirishi haqida ilmiy 
maqolalar chop etilgan. Bizning natijalar ham o‘quvchilarning qiziqishi va ilmiy tafakkuri oshganini ko‘rsatdi.

XULOSA VA TAKLIFLAR
Yuqoridagi tahlillar asosida quyidagi umumiy xulosalarga kelindi:

1.	 Tajriba metodlari o‘quvchilarning tafakkurini faol rivojlantiradi. Ular nafaqat nazariy bilimlarni mustahkam-
laydi, balki tabiat hodisalarining mohiyatini chuqur anglash, sabab–oqibat aloqalarini ko‘ra olish va ilmiy 
gipotezalar tuzish imkonini beradi. Natijada o‘quvchilar mustaqil izlanishga moyillik, tanqidiy va analitik 
tafakkur ko‘nikmalarini shakllantiradi.

2.	 Bashorat qilish ko‘nikmalarining shakllanishi ta’lim samaradorligini oshiradi. Tadqiqot natijalari shuni 
ko‘rsatdiki, tajriba guruhlarida o‘quvchilarning ob-havo, o‘simliklarning o‘sishi va moddalar reaksiyalariga 
oid bashoratlari ancha aniq va ilmiy asoslangan bo‘ldi. Bu esa kelgusida ularning nafaqat ta’limiy faoli-
yatida, balki kundalik hayotda ham qo‘l keladigan ko‘nikmalarni shakllantiradi.

3.	 Ilmiy dunyoqarashni shakllantirishda tajriba muhim omil hisoblanadi. Tabiat hodisalarini kuzatish va amaliy 
tajribalar orqali o‘quvchilar empirik dalillar asosida xulosa chiqarishni o‘rgandilar. Bu jarayon ularda “ilmiy 
yondashuv”ni shakllantirib, tasodifiy taxminlardan ko‘ra aniq dalillarga tayanish odatini kuchaytirdi.

4.	 O‘quvchilarning motivatsiyasi va qiziqishi oshadi. Tadqiqot davomida o‘quvchilarning ko‘pchiligi tajribaviy 
mashg‘ulotlarni darslarning eng qiziqarli qismi sifatida baholadi. Bu holat ularning tabiiy fanlarga bo‘lgan 
munosabatini ijobiy tomonga o‘zgartirdi va ilmiy faoliyatga bo‘lgan qiziqishini oshirdi.

5.	 Amaliy ahamiyatga ega tavsiyalar ishlab chiqildi:

•	 Tabiiy fan darslariga oddiy, lekin samarali tajribalar tizimini muntazam kiritish lozim.

•	 O‘quvchilarning yosh xususiyatlariga mos tajribalarni tanlash zarur.

•	 O‘qituvchilar uchun metodik qo‘llanmalar ishlab chiqish va tajribaviy faoliyatni tashkil etish ko‘nikmalarini 
rivojlantirish kerak.

•	 Maktablarda tajriba o‘tkazish uchun zarur minimal moddiy–texnik sharoit yaratish maqsadga muvofiqdir.

Amaliy ahamiyati

Tadqiqot natijalari ko‘rsatadiki, tajribaviy metodlarni ta’lim jarayoniga integratsiya qilish:

•	 o‘quvchilarda bashorat qilish va tahlil qilish ko‘nikmalarini rivojlantiradi;

•	 ularni ilmiy faoliyatga tayyorlaydi;

•	 ekologik va ijtimoiy muammolarga ongli yondashuvni shakllantiradi;

•	 yangi avlod tadqiqotchilari va mutaxassislarini tayyorlashda muhim bosqich bo‘lib xizmat qiladi.

Shunday qilib, maktab ta’limida tajribaviy metodlarni keng qo‘llash – bu nafaqat fanlarni o‘qitish samara
dorligini oshirish, balki kelajakda ilmiy tafakkurli, tanqidiy fikrlovchi va mas’uliyatli shaxslarni tarbiyalashning 
muhim vositasidir.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.03

13.00.05

13.00.08

07.00.00

19.00.00

01.00.00

02.00.00

03.00.00

10.00.00

11.00.00

